
MOLTAÍ

Iarrann an Coiste um Iascach ar an gCoiste um Buiséid, mar an coiste atá freagrach, na moltaí 
seo a leanas a ionchorprú ina thairiscint i gcomhair rúin:

1. á mheabhrú na gnéithe eacnamaíocha, sóisialta agus comhshaoil a bhaineann le gnóthaí 
iascaigh, dobharshaothraithe agus muirí; á chur i bhfáth an ról ríthábhachtach atá acu 
maidir le borradh a chur faoi fhorbairt an gheilleagair ghoirm inbhuanaithe agus maidir 
leis an méid a chuireann siad le ceantair chósta a fhorbairt agus a athbheochan;

2. á chur in iúl gur geal léi an méadú i mBuiséad 2022 CEMID; á athdhearbhú, chun go 
leanfaidh iascaigh inbhuanaithe, lena n-áirítear iascaigh ar mhionscála, agus an 
dobharshaothrú inbhuanaithe de bheith inmharthana agus iomaíoch, go bhfuil gá le 
cistiú iomchuí do na hearnálacha sin; á chreidiúint go gcaithfidh an buiséad do na 
hearnálacha sin freagairt do na riachtanais arna sainaithint ag na Ballstáit agus cuspóirí 
sóisialta, comhshaoil agus geilleagair a thabhairt san áireamh agus rannchuidiú le 
cuspóir an Aontais, go háirithe na cuspóirí sin a leagtar amach sa Chomhaontú Glas, an 
straitéis nua tionsclaíochta, an straitéis ‘ón bhFeirm go dtí an Forc’, an cur chuige nua 
maidir le geilleagar gorm inbhuanaithe agus Straitéis Bhithéagsúlachta an Aontais 
Eorpaigh go dtí 2030; á chur in iúl go bhfuil sí den tuairim nach mór seasamh iomaíoch 
na n-earnálacha iascaigh agus dobharshaothraithe a bheith fite fuaite leis na spriocanna 
sin a bhaint amach agus dá bhrí sin ní mór d’aon togra a bheith faoi réir measúnú 
tionchair;

3. á iarraidh go dtabharfar aird ar an bhfíoras gur féidir leis an mBithgheilleagar Gorm 
bheith ina eilimint thábhachtach chun gníomhaíocht phráinneach a dhéanamh chun an t-
athrú aeráide agus a thionchar a chomhrac. Tá iascach, dobharshaothrú agus saothrú 
algaí ríthábhachtach chun táirgeadh inbhuanaithe bia uiscigh a mhéadú san Aontas 
Eorpach. Ní mór tuilleadh taighde agus nuálaíochta d’fhorbairt chóras táirgthe bia 
uiscebhunaigh atá athléimneach in aghaidh an athraithe aeráide. D’fhéadfadh bithmhais 
algaí a bheith ina hacmhainn uisceach thábhachtach arbh fhéidir í a úsáid mar amhábhar 
le haghaidh raon leathan úsáidí;

4. á mheabhrú, mar thoradh ar Brexit, go bhfuil mórchaillteanas eacnamaíoch á fhulaingt 
ag earnáil iascaireachta AE; á mheas, dá bhrí sin, mar ábhar tosaíochta, nach mór don 
Choimisiún cúiteamh a ráthú a bheidh i gcomhréir leis an dochar atá fulaingthe ag an 
earnáil agus ag na pobail iascaireachta, agus iarmhairtí uile an Chomhaontaithe, idir 
iarmhairtí díreacha agus iarmhairtí indíreacha, á gcur san áireamh; á thabhairt chun 
suntais na deacrachtaí don earnáil chun údaruithe iascaireachta a fháil sna 6-12 
mhuirmhíle agus in uiscí Gheansaí agus Gheirsí; ag tathant ar na Ballstáit, ina leith sin, 
leas iomlán a bhaint as na hacmhainní ar fad faoi Chúlchiste Coigeartaithe Brexit 
d’fhonn thionchair dhiúltacha dhíreacha agus indíreacha an Chomhaontaithe a mhaolú, 
agus chun idirdhealú idir cabhlaigh Eorpacha atá thíos le Brexit a sheachaint, bíodh siad 
ag iascaireacht in uiscí na Ríochta Aontaithe nó ná bíodh;

5. á mheabhrú, mar thoradh ar Brexit, go bhfuil mórchaillteanas eacnamaíoch á fhulaingt 
ag earnáil dobharshaothraithe AE freisin; á mheas, dá bhrí sin, mar ábhar tosaíochta, 
nach mór don Choimisiún cúiteamh a ráthú a bheidh i gcomhréir leis an dochar atá 
fulaingthe ag an earnáil, á gcur san áireamh iarmhairtí uile an Chomhaontaithe, idir 

iarmhairtí díreacha agus iarmhairtí indíreacha, agus gur tríú tír í an Ríocht Aontaithe 
anois; á dtabhairt chun suntais na deacrachtaí maidir le hallmhairú sliogiasc ó limistéir 
dá ngairtear limistéir B agus C orthu ón Ríocht Aontaithe go dtí an Aontas Eorpach 
agus toirmisc ar íonúchán an tsliogéisc sin san Aontas; ag tathant ar an gCoimisiún, ina 
leith sin, eisceacht a dhéanamh agus cead a thabhairt chun sliogiasc ó limistéir aicmí B 
agus C ón Ríocht Aontaithe a thabhairt go dtí AE i dtrucailí séalaithe agus go ndéanfar 
íonúchán orthu i mBallstáit an Aontais ag ionaid speisialta shaorghlanta a chomhlíonann 
an acmhainneacht riachtanach;

6. á chur i bhfáth a thábhachtaí atá sé an damáiste eacnamaíoch agus sóisialta atá déanta ag 
paindéim COVID-19 a leagan síos, a bhfuil earnáil iomlán an iascaigh agus an 
dobharshaothraithe buailte go dian aici; á chur in iúl gur geal léi gur tugadh isteach, sa 
CEMID nua, an fhéidearthacht bearta a thionscnamh d’earnálacha an 
dobharshaothraithe agus an iascaigh i gcás imeachtaí eisceachtúla a mbeadh suaitheadh 
suntasach sna margaí mar thoradh orthu chomh maith le scor sealadach i gcás 
géarchéime sláintíochta; á chreidiúint go dtugtar cosaint níos fearr don earnáil i gcás 
géarchéime sláintíochta nua trí fhorálacha den sórt sin a áireamh;

7. á chur i bhfáth a thábhachtaí atá sé an damáiste eacnamaíoch agus sóisialta atá déanta ag 
feirmeacha gaoithe amach ón gcósta, a dhéanann difear, agus a leanfaidh de dhifear a 
dhéanamh in earnáil an iascaigh ar bhealach diúltach; á iarraidh go dtabharfaí isteach 
cúiteamh do shuaitheadh agus caillteanais mar thoradh ar fheirmeacha gaoithe amach ón 
gcósta; á athdhearbhú, chun go leanfaidh earnáil an iascaigh de bheith inmharthana agus 
iomaíoch, go bhfuil gá le cistiú agus cúiteamh iomchuí do na hearnálacha sin;

8. á chur in iúl gur geal léi gur fhormheas an Coimisiún pleananna téarnaimh na mBallstát; 
á chur i bhfáth a thábhachtaí atá sé go mbainfeadh na Ballstáit úsáid as na hacmhainní 
sin chun téarnamh inbhuanaithe na hearnála iascaireachta agus dobharshaothraithe a 
áirithiú agus a bpleananna téarnaimh á gcur chun feidhme acu;

9. ag tarraingt aird ar acmhainneacht dhobharshaothrú na hEorpa, lena n-áirítear i dtéarmaí 
slándála bia agus tairbhí sláinte i gcomhthéacs na Straitéise ‘ón bhFeirm go dtí an Forc’; 
á iarraidh ar an gCoimisiún fás inbhuanaithe na hearnála sin a chothú os cionn an 2% 
den táirgeadh domhanda dobharshaothraithe a bhfuil spriocanna sonracha, inghlactha 
agus comhroinnte aici do 2030; á thabhairt chun suntais gur forbraíodh moltaí maidir le 
leas ainmhithe leis na treoirlínte straitéiseacha le haghaidh dobharshaothrú AE a bheidh 
níos inbhuanaithe agus níos iomaíche; á chur i bhfáth gur cheart leas a bhaint as CEMID 
chun caighdeáin leasa ainmhithe san iascach agus sa dobharshaothrú a fheabhsú 
tuilleadh;

10. á áitiú gur gá feabhas a chur ar an eolas eolaíoch agus teicniúil chun na réitigh is 
iontaofa bunaithe ar thaighde a áirithiú do gach acmhainn bhitheolaíoch na mara i 
gcomhréir le ceanglais CBI; á athdhearbhú a thábhachtaí atá sé acmhainní airgeadais 
leordhóthanacha a áirithiú chun sonraí in earnáil an iascaigh a bhailiú, a bhainistiú, a 
úsáid agus a mhalartú;

11. á áitiú gur gá feabhas a chur ar an eolas eolaíoch agus teicniúil chun na réitigh is 
iontaofa bunaithe ar thaighde a áirithiú; á athdhearbhú a thábhachtaí atá sé acmhainní 
airgeadais leordhóthanacha a áirithiú chun sonraí in earnáil an iascaigh a bhailiú, a 

bhainistiú, a úsáid agus a mhalartú san Aontas Eorpach agus in uiscí tríú tíortha lena 
bhfuil SFPAnna againn agus/nó lena bhfuil SFPAnna á mbunú againn;

12. á chur in iúl gur cúis bhuartha di go bhfuiltear ag súil go nglacfar níos lú ná 50% de 
chláir oibríochtúla CEMID in 2021, agus nach nglacfar na cláir eile go dtí 2022. á 
iarraidh ar an gCoimisiún tuarascáil mhionsonraithe a fhoilsiú maidir le hathchlárú 
leithdháiltí CEMID nár caitheadh; ag tarraingt aird ar leith ar an bhfíric nár íocadh nó 
nár aisíocadh méid EUR 3 457, 6 milliún ar cheangaltais le híoc a bhaineann le clár 
CEMI sa tréimhse 2014 – 2020 faoin 1 Eanáir 2021; á iarraidh ar na Ballstáit agus ar an 
gCoimisiún na cláir oibríochtúla faoi CEMID a ghlacadh go práinneach; á iarraidh ar an 
gCoimisiún feabhas a chur ar phróiseas chur chun feidhme, fhormheas agus chur i 
bhfeidhm na gcistí;

13. ag tarraingt aird ar an ngné idirnáisiúnta de CBI agus na tairbhí eacnamaíocha, sóisialta 
agus comhshaoil a ghabhann leis agus á iarraidh ar an gCoimisiún acmhainní 
leordhóthanacha a chur ar fáil do rialachas na n-aigéan; á chur i bhfáth a thábhachtaí atá 
an comhar idirnáisiúnta chun gealltanais an Aontais a bhaint amach;

14. á chur i bhfáth a thábhachtaí atá an rialú maidir le cuspóirí CBI a bhaint amach; á chur 
in iúl gur geal léi, ina leith sin, an maoiniú breise a leithdháileadh ar an 
nGníomhaireacht Eorpach um Rialú ar Iascach (EFCA), agus an dá shoitheach patróil 
amach ón gcósta agus mhisean aerárthaigh breise in uiscí tadhlach leis an Ríocht 
Aontaithe; á iarraidh a cuid gníomhaíochtaí a rannchuidíonn le spriocanna CBI a bhaint 
amach, go háirithe i bhfianaise méadú ar chastacht agus ar dhúshláin mar gheall ar 
Brexit;

15. á mheabhrú gur cheart do bhuiséad EFCA na hacmhainní is gá a áirithiú chun cuidiú i 
gcur chun feidhme aonfhoirmeach agus comhordú oibríochtúil ghníomhaíochtaí 
rialaithe na mBallstát a eagrú chun cláir shonracha maidir le rialuithe agus cigireachtaí, 
cláir rialaithe a bhaineann le hiascaireacht NNN, agus cláir rialaithe agus chigireachta 
idirnáisiúnta a chur chun feidhme, lena n-áirítear i limistéir choinbhinsiúin Eagraíochtaí 
Réigiúnacha Bainistithe Iascaigh amhail NAFO, IOTC agus cinn eile;

16. á chur in iúl gur saoth léi nach ndéantar aon tagairt don iascach agus don 
dobharshaothrú i Straitéis Mhuirí AE i limistéar an Atlantaigh; á chur in iúl gurb oth léi, 
dá bhrí sin, nach bhfuil aon chistiú curtha in áirithe chun an straitéis a chur chun 
feidhme;

17. á chur i bhfáth go bhfuil athnuachan ó ghlúin go glúin ar cheann de thosaíochtaí earnáil 
iascaireachta na hEorpa; á iarraidh ar na Ballstáit leas a bhaint as CEMID chun maoiniú 
a dhéanamh ar chláir a thabhairt isteach a bheidh ceaptha go sonrach chun cabhrú le 
daoine óga dul i mbun gairmeacha san iascach, chun an earnáil a dhéanamh níos éagsúla 
agus chun daoine ó ghrúpaí faoi ghannionadaíocht, go háirithe mná, a spreagadh chun 
dul isteach san earnáil; á thabhairt chun suntais gur féidir le hathnuachan ó ghlúin go 
glúin cuidiú le cuspóirí an Chomhaontaithe Ghlais a bhaint amach, ós rud é go bhfuil na 
glúinte níos óige níos ullmhaithe agus níos oscailte maidir leis an aistriú glas agus an 
aistriú digiteach, atá bunúsach don earnáil;

18. á athdhearbhú gur gá tacaíocht shuntasach a chur ar fáil do na limistéir chósta faoi 
mhíbhuntáiste agus do na réigiúin Eorpacha is forimeallaí;

